
Útdráttur

Skipulagsmál snerta flesta þætti í okkar nánasta umhverfi. Mikilvægustu stefnumarkanir eru teknar 

með staðfestingu aðalskipulags fyrir hvert sveitarfélag, sem síðar er útfært nánar í deiliskipulagi. 

Skipulagsnefndir  og  bygginganefndir  taka  ákvaðanir  um  þau  atriði  sem  liggja  til  grundvallar 

aðalskipulagi og deiliskipulagi.  þó svo að  skipulagstillögur séu kynntar og auglýstar  samkvæmt 

lögum hefur lítið borið á umfjöllun um grundvallarákvarðanir í skipulagsmálum. Flestir hafa þó 

ákveðnar skoðanir á hverfum og einstökum byggingum þegar þær líta dagsins ljós og sýnist þá sitt 

hverjum.

Bæjarfélög á Íslandi eiga sér mislanga forsögu. Þau sem byggðu á verslun og útgerð frá fornu fari 

hafa eðlilega byggst upp á annan hátt en þau sem byggst hafa upp sem úthverfi Reykjavíkurborgar.

Reykjavík  var  lengi  lítið  þorp  sem  byggðist  upp  kringum  danska  kaupmenn  og  sjómenn  á 

árabátaöld, en breyttist svo á tiltölulega stuttum tíma úr bæ í borg. Um miðja 20. öld þegar þrengja 

fór að  byggingarlandi  í  borginni  byggðust  úthverfin upp, hinir  efnaminni  fengu nokkuð  frjálsar 

hendur til húsbygginga í Kópavogi, en þeir efnameiri byggðu íburðarmeiri einbýlishús í Garðabæ. 

Bæði samfélögin áttu það sameiginlegt að byggðin byggðist ekki upp frá einum kjarna, miðbæ, eins 

og Reykjavík byggðist upp frá Kvosinni, þar sem öll verslun og þjónusta hafði fest rætur.

Leitin að miðbæ var því seinni tíma verkefni sem sveitarfélögin hafa verið að glíma við á síðustu 

árum. Þegar íbúafjöldi bæjarfélaganna vex verða þær kröfur æ háværari að mannlífið þurfi að hafa 

meiri forgang í skipulagi.

Inngangur

Skipulagsmál snerta flesta þætti í okkar nánasta umhverfi. Mikilvægustu stefnumarkanir eru teknar 

með staðfestingu aðalskipulags fyrir hvert sveitarfélag, sem síðar er útfært nánar í deiliskipulagi. 

Skipulagsnefndir  og  bygginganefndir  taka  ákvaðanir  um  þau  atriði  sem  liggja  til  grundvallar 

aðalskipulagi og deiliskipulagi.  þó svo að  skipulagstillögur séu kynntar og auglýstar  samkvæmt 

lögum hefur lítið borið á umfjöllun um grundvallarákvarðanir í skipulagsmálum. Flestir hafa þó 

ákveðnar skoðanir á hverfum og einstökum byggingum þegar þær líta dagsins ljós og sýnist þá sitt 

hverjum.

Bæjarfélög á Íslandi eiga sér mislanga forsögu. Þau sem byggðu á verslun og útgerð frá fornu fari 

hafa eðlilega byggst upp á annan hátt en þau sem byggst hafa upp sem úthverfi Reykjavíkurborgar.

Í ritgerðinni er skoðað hvernig bæjarfélag myndast og hvernig skipulag þróast. 

Lauslega er greint frá þróun byggðar í  Reykjavík og hvaða þættir  það  voru sem höfðu áhrif  á 

hvernig hún byggðist upp og á þá þróun að úthverfi tóku að myndast út frá borginni. Eitt úthverfa 

Reykjavíkur, Garðabær, er skoðað nánar með tilliti til hvernig skipulag byggðar hefur þróast þar. 

Reykjavík  var  lengi  lítið  þorp  sem  byggðist  upp  kringum  danska  kaupmenn  og  sjómenn  á 

árabátaöld, en breyttist svo á tiltölulega stuttum tíma úr bæ í borg. Um miðja 20. öld þegar þrengja 

fór að  byggingarlandi  í  borginni  byggðust  úthverfin upp, hinir  efnaminni  fengu nokkuð  frjálsar 

hendur til húsbygginga í Kópavogi, en þeir efnameiri byggðu íburðarmeiri einbýlishús í Garðabæ. 

Bæði samfélögin áttu það sameiginlegt að byggðin byggðist ekki upp frá einum kjarna, miðbæ, eins 

og Reykjavík byggðist upp frá Kvosinni, þar sem öll verslun og þjónusta hafði fest rætur.

Leitin að miðbæ var því seinni tíma verkefni sem sveitarfélögin hafa verið að glíma við á síðustu 

árum. Þegar íbúafjöldi bæjarfélaganna vex verða þær kröfur æ háværari að mannlífið þurfi að hafa 

meiri forgang í skipulagi.

Hvernig  skipulagshugmyndir  hafa  þróast  í  Garðabæ  og  hvernig  til  hefur  tekist  að  ná  fram 

markmiðum aðalskipulags  verður  hér  til  umfjöllunar  ásamt  þeim hugmyndum sem lágu þar  til 

grundvallar.

Þróun byggðar í Reykjavík

Þéttbýlismyndun  varð  ekki  að  veruleika  á  Íslandi  fyrr  en  um  1750  þegar  Innréttingar  Skúla 

Magnússonar voru stofnaðar á gömlu landnámsjörðinni Reykjavík og verksmiðjuhús og íbúðarhús 

þeim tengd voru byggð við sjávargötu Víkurbæjar að Grófinni og til varð  Aðalstræti, sem aðrar 

götur byggðust síðan út frá er byggðin jókst.1 Þéttbýli hafði áður myndast við nokkrar verstöðvar og 

er Hellissandur á Snæfellsnesi líklega elstur slíkra staða. Vegna timburskorts á Íslandi lengst af 

þróaðist þekking í byggingarlist nánast ekkert þar til danskir kaupmenn og embættismenn fóru að 

reisa verslunarhús og embættisbústaði á Íslandi á 18. öld. Torfbæjarmenning ríkti á Íslandi fram á 

20.  öld,  en  árið  1910  voru  52,4%  allra  íbúðarbygginga  á  Íslandi  torfbæir.2 Með  byggingu 

Hegningarhússins við Skólavörðustíg kenndu danskir steinsmiðir Íslendingum að kljúfa stein, nota 

steinlím og hlaða steinveggi og varð  þá til  ná stétt  steinsmiða í  bænum, sem byggðu mikið  af 

steinhúsum og steinbæjum á næstu árum. Það var svo ekki fyrr en árið 1903 að Reykvíkingar tóku 

að  nota  steinsteypu  til  húsagerðar.  Eftir  húsbrunann  mikla  í  miðbænum í  apríl  1915  var  með 

byggingarreglugerð  bannað  að  reisa  sambyggð  timburhús  og  varð  steinsteypan  þá  brátt  aðal 

byggingarefnið. Þegar ný byggingarsamþykkt fyrir Reykjavík tók gildi árið 1903 var farið að taka 

lóðargjald  fyrir nýbyggingar, en fram að þeim tíma fengu húsbyggjendur lóðirnar endurgjaldslaust. 

Byggðin hafði hægt og bítandi byggst út frá Aðalstræti og Strandgötu (Hafnarstræti) og einskoraðist 

byggðin  fyrst  og  fremst  við  Kvosina,  en  á  nítjándu  öld  tók  byggðin  að  teygjast  meðfram 

Hlíðarhúsastígi til vesturs og í Þingholtin og þeir efnaminnstu byggðu í Skuggahverfinu. 

Með aukinni þilskipaútgerð í Reykjavík streymdi fólk til bæjarins í atvinnuleit og bærinn tók að 

vaxa  stórum skrefum og  með  togaraöldinni  varð  efnahagurinn  enn  betri  og  farið  var  að  reisa 

veglegri hús við skipulagðar götur.3

Fyrsti  bæjarverkfræðingurinn,  Knud  Zimsen,  síðar  borgarstjóri,  hafði  mest  áhrif  á 

skipulagsmál á fyrstu árum aldarinnar og var hugmyndasmiður að  Hringbraut sem umgjörð  um 

Reykjavík, en á þeim árum töldu menn ótrúlegt að bærinn myndi byggjast utan hennar.4

Guðmundur  Hannesson  læknir  var  mikill  áhugamaður  um  skipulagsmál.  Hann  lagði  fram 

hugmyndir  um gatnaskipulag íbúðargatna í  bókinni  Um skipulag bæja,  sem kom út  árið  1916. 

Byggðust hugmyndirnar á að lóðir í íbúðarhverfum væru sólarmegin við húsin, og þannig voru þær 

1Þorsteinn Jónsson: Reykvíkingar. Fólkið sem breytti Reykjavík úr bæ í borg, 1.bindi, bls. 15.
2Þorsteinn Jónsson: Reykvíkingar. Fólkið sem breytti Reykjavík úr bæ í borg, 1.bindi, bls. 16
3Þorsteinn Jónsson: Reykvíkingar. Fólkið sem breytti Reykjavík úr bæ í borg, 1.bindi, bls. 17.
4Þorsteinn Jónsson: Reykvíkingar. Fólkið sem breytti Reykjavík úr bæ í borg, 1.bindi, bls. 17.

götur  skipulagðar  sem  byggðust  á  næstu  árum,  Öldugata,  Bárugata  o.fl.5 Um  1920  samdi 

Guðmundur Hannesson frumvarp um skipulag bæja, sem varð að lögum 1921, er hafa verið í gildi 

síðan með litlum breytingum.6

Miklar breytingar urðu á íslensku samfélagi og Reykjavík sem borg með stríðsárunum. Við 

upphaf seinni heimsstyrjaldarinnar var kreppan enn ríkjandi og mikið  atvinnuleysi og fátækt. Á 

stríðsárunum  fengu  Íslendingar  gríðarlegan  stríðságóða  og  var  hann  notaður  til  ýmissa 

framkvæmda, meðal annars til gatnagerðar í Reykjavík og byggingu Reykjavíkurflugvallar.

Nýjungarnar sem komu með breskum og bandarískum hermönnum til borgarinnar þóttu afar fínar 

og íslenskir siðir og atvinnuvegir fóru  að njóta minni virðingar hjá borgarbúum. 

Árið 1948 var gerður uppdráttur af skipulagi Reykjavíkur. Teknir voru til fyrirmyndar straumar í 

skipulagsmálum frá Evrópu og Ameríku, sem seinna hafa reynst mjög gallaðir og taldir af mörgum 

hafa  valdið  mikilli  skemmd  á  því  hvernig  borgarumhverfi  þróaðist.  Eitt  megineinkennið  í 

uppdrættinum frá 1948 er skýr skipting landnotkunar á milli athafna; iðnaðar, íbúðar, stofnana og 

miðbæjarstarfsemi.  Þessi  aðgreining  (e.  zoning)  á  rætur  að  rekja  til  óþrifalegra  borga 

frumiðnbyltingarinnar, en hæfði ef til vill ekki í minni borg eins og Reykjavík.7

Árið  1960  samþykkti  borgarstjórn  Reykjavíkur  að  unnið  yrði  nýtt  heildarskipulag  fyrir 

Reykjavík. Byggðin var komin austur að Elliðaám og ekkert heildar skipulag í gildi fyrir borgina. 

Samþykkt var að ráða erlenda ráðgjafa til að leiðbeina innlendum fagaðilum í skipulagsvinnunni. 

Fyrir valinu urðu Peter Bredsdorff prófessor í skipulagsfræðum við Kaupmannahafnarháskóla og 

Anders Nyvig verkfræðingur sem var sérfræðingur í skipulagi umferðar.8

Eins og Guðmundur Hannesson hafði gert fyrr á öldinni mælti Bredsdorf með því að fjölbýlishús 

væru ekki nema þriggja hæða og var farið  eftir því við  skipulag úthverfa Reykjavíkur svo sem 

Árbæjarhverfis og Neðra Breiðholts.9

5Pétur Ármansson: Heimili og húsagerð 1967-1987. Reykjavík 1987, bls. 40.
6Þorsteinn Jónsson: Reykvíkingar. Fólkið sem breytti Reykjavík úr bæ í borg, 2.bindi, í handriti.
7Trausti Valsson: Skipulag byggðar á Íslandi. Frá landnámi til líðandi stundar, Reykjavík 2002, bls. 136.
8Trausti Valsson: Skipulag byggðar á Íslandi. Frá landnámi til líðandi stundar, Reykjavík 2002, bls. 142.
9Trausti Valsson: Skipulag byggðar á Íslandi. Frá landnámi til líðandi stundar, Reykjavík 2002, bls. 148.

6



Hugmyndir um fyrirmyndarborgir

Í  gegnum tíðina hafa ýmsir fræðimenn komið fram með stórar hugmyndir um skipulagsmál 

og betra samfélag í vestrænum borgum. 

Margar hverjar voru þær hugmyndir um útópískar fyrirmyndarborgir. Iðnbyltingin hafði mikil áhrif 

á byggð í borgum, mikil fólksfjölgun átti sér stað þar sem fólk fluttist til borganna til að vinna í 

verksmiðjum. Mikil þétting í borgum og svo tilkoma einkabílsins hafði áhrif á að byggð dreifðist 

aftur og úthverfi tóku að myndast.

Einn þeirra fræðimanna sem komu með hugmyndir að betra borgarlífi var Bretinn Ebenezer 

Howard. Hann gaf út bókina Garden Cities of To-morrow árið 1898 en ar telur hann sig vera með 

lausn á vandamálinu sem útþensla borga var. Hann kom með hugmyndina að garðborg þar sem 

hann tók það besta úr menningu og umhverfi dreifbýlis og þéttbýlis. Garðborgirnar sá Howard fyrir 

sér í útjöðrum stórborga til að létta á þéttbýlinu. Borgirnar skyldu vera sjálfbærar, en íbúar þeirra 

áttu að hafa nóg af landbúnaðarlandi og garðar væru stór hluti borgarinnar. Í borgunum átti fólk að 

geta búið og sótt vinnu.

Tvær borgir voru byggðar upp eftir hugmyndum Howards, Letchworth Garden City og Welwyn 

Garden City,  báðar í  Hertfordshire í  Englandi,  en ótal  fleiri  borgir  voru byggðar undir  áhrifum 

garðborgastefnunnar.

Út  frá  bók  Howards  myndaðist  svokölluð  Garðborgahreyfing.  Megin  áhrifa  af  kenningum 

Ebenezers Howards er að finna í byggingu úthverfa, en svokölluð garðúthverfi fóru að myndast um 

öll Vesturlönd.10

Einn frægasti arkitekt 20. aldarinnar, Frank Lloyd Wright var ekki hrifinn af hinu mikla 

þéttbýli  borganna og kom með skipulagshugmyndina að „Broadacre City“ eða Breiðvangi í bók 

sinni The Disappearing City árið 1932. Hann taldi að með tilkomu einkabílsins þyrftu borgir ekki 

að vera jafn þéttbyggðar. Á Breiðvangi átti hvert heimili að fá stórt land undir sig, og þar gætu íbúar 

m.a. ræktað grænmeti. Breiðvangur Wright minnir um margt á hugmyndir Howards um garðborg, 

um 30 árum áður og fyrir tilkomu bílsins.11

Eftir seinni heimstyrjöldina hófst mikið velmegunarskeið á Vesturlöndum og fínt þótti að eiga 

hús í úthverfi og keyra á bíl langar vegalengdir til og frá vinnu. Á þessu tímabili fóru að byggjast 

upp verslunarkjarnar við úthverfin, en þó ekki í göngufæri frá heimilum og kallaði þessi þróun á 

10Howard, Ebenezer, “The Town-Country Magnet” The City Reader. Richard T. LeGates og Frederic Stout ritstýrðu. 
Routledge, 2000.
11Wright, Frank Lloyd, “Broadacre City. A New Community Plan” The City Reader. Richard T. LeGates og Frederic 
Stout ritstýrðu. Routledge, 2000.

enn meiri bílanotkun. Þessi úthverfi og hugmyndir Wrights og Howards um grænar borgir missa 

marks  þegar  grænu  svæðin  eru  ekki  notuð.  Bíllinn  var  farinn  að  taka  yfir  borgirnar  og  fleiri 

hraðbrautir voru byggðar og mannlífið á götum borga fór að minnka.

Í  dag er  hægt  að  líkja  úthverfum Reykjavíkur  að  mörgu leyti  við  garðúthverfi  Ebenezers 

Howards og bandarísku úthverfi Frank Lloyd Wright. Í mörgum úthverfum borgarinnar þurfa börn 

ekki að sækja mikið út fyrir bæinn sinn, þar hafa þau skóla og ýmiskonar íþrótta- og tómstundaiðju. 

Þegar börnin vaxa úr grasi er ekki eins miklu að leitast eftir innan þessara bæja og flestir þurfa að 

sækja vinnu út fyrir bæinn. 

Árið  1961 kom út bókin  The Death and Life of  Great American Cities  eftir  bandarísku 

blaðakonuna Jane Jacobs. Í bókinni talar Jane um að stórar skipulagsáætlanir líkt og Howard og 

Wright komu fram með, gætu ekki leyst vandamál. Hún taldi að breytingar væru í höndum bæjarbúa 

og talar hún um mannlífið sem ballet á götunum.121 Hún gagnrýndi niðurrif eldri borgarhverfa og 

hina hömlulausu úthverfamyndun. Þar með gagnrýndi hún heimsfræga hugmyndafræðinga eins og 

Frank  Lloyd  Wright,  Le  Courbusier  og  Mumford,  talsmann  garðborga  í  Bandaríkjunum. 

Einkabíllinn væri algjörlega að taka yfir og ryðja öllu mannlífi burt af götum og gangstéttum og hún 

var ekki sammála skipulagsfæðingunum sem töldu að garðsvæði bak við húsaþyrpingarnar kæmu í 

staðinn fyrir gangstéttarnar. Hún talaði því fyrir breiðum gangstéttum og að íbúarnir hefðu augu 

með þeim. Enginn gæti fylgst með hvað gerðist inn á garðsvæðum vegna trjágróðurs. Að sjálfsögðu 

yrði að byggja þéttar en í úthverfunum og gera ráð fyrir þjónustu og atvinnustarfsemi ef skapa ætti 

samfélag  borgaranna.  Þessi  hugsun  hefur  verið  að  koma  í  íslensku  samfélagi  að  undanförnu, 

mörgum árum eftir að Jacobs  barðist fyrir þessu. Umræðan um þéttingu byggðar hefur aukist eftir 

að ný hverfi hafa verið að byggjast út fyrir borgina með auknum vegalengdum. Ekki hefur þéttingu 

byggðar þó miðað mikið og virðist sem auðveldara sé að taka nýtt byggingarland undir hverfi, en að 

byggja á endurnýttu landi inni í borginni. 

Garðabær – úr sveit í samfélag

Álftaneshreppi var skipt með landshöfðingjabréfi dagsettu 17. september 1878 í Bessastaða- 

og Garðahrepp.13 Garðahreppur var kenndur við kirkjustaðinn Garða á Álftanesi. Hafnarfjörður var 

innan hreppsins fyrstu þrjá áratugina, en var skilinn frá honum þegar hann fékk kaupstaðarréttindi 

12Jacobs, Jane, The Death and Life of Great American Cities. Vintage book edition, 1992.
13Lýður Björnsson, Saga sveitarstjórnar á Íslandi, Reykjavík. 1979. 2. bindi bls. 61-63.

1.  júní  1908.14 „Innréttingar  Garðabæjar“  hófust  síðan ekki  fyrr  en  á  fimmta  áratugnum þegar 

þangað  fluttist  athafnamaðurinn  Eyjólfur  Jóhannsson,  sem  þá  var  forstjóri  Mjólkurfélags 

Reykjavíkur. Hann byggði sér íbúðarhús þar sem hann nefndi Sveinatungu og varð hann á margan 

hátt  frumkvöðull  í  Garðahreppi.  Hann  reisti  verksmiðju  sem  framleiddi  gangstéttarhellur  og 

holsteina, sem notaðir voru til húsbygginga. Má segja að Eyjólfur hafi verið eins konar frumkvöðull 

að þéttbýlisbyggðinni í Garðabæ sem kennd er við tún, því bæði reisti hann hús þar sjálfur og eins 

seldi hann lóðir úr landi sínu. Lóðaskortur var í Reykjavík og þeir höfuðborgarbúar, sem vildu hafa 

rýmra um sig, fóru að leita út fyrir borgina að bygginarsvæðum og úthverfabyggð efldist.15

Segja má að þéttbýlismyndun hafi orðið í Garðahreppi þegar upp úr 1950, en þá fór húsum í 

Silfurtúni að fjölga og á sama tíma risu einnig allmörg hús á Hraunsholti. Stærstu býlin á svæðinu 

voru Vífilsstaðir og Hofsstaðir, en á Arnarnesi var einnig stór bújörð, Litla-Arnarnes.16

Á sjötta áratug tuttugustu aldarinnar varð  mikil framþróun byggðar í Garðahreppi. Fyrsta 

skipulag fyrir Garðahrepp er frá 1955 og miðaði að því að þar risi þéttbýli og náði það til svæðis 

sem var beggja megin Hafnarfjarðarvegar, frá Arnarneslæk að Engidal. Þéttbýliskjarnarnir voru í 

Silfurtúni og á Hraunsholti og byggðust þar mörg hús á næstu árum og voru íbúar Garðahrepps 

rúmlega 1000 árið  1960. Þá var Garðahreppur orðinn fjölmennasti  hreppur landsins og fékk þá 

löggildingu sem verslunarstaður.17 Íbúum fjölgaði meira þar en í nokkru öðru sveitarfélagi og árið 

1965 var íbúafjöldinn orðinn 1850. Á þessum tíma breyttist gamalgróinn sveitahreppur í nútímalegt 

bæjarsamfélag.18

Skipulögð  íbúðarsvæði  urðu fljótlega  fullbyggð  og  um 1965 fóru að  rísa  íbúðarhverfi  í 

Lundahverfi, norðan Vífilsstaðavegar og síðan í Byggða- og Búðahverfi skömmu eftir 1970. Hinn 

1.  janúar  1976  fékk  Garðahreppur  kaupstaðarréttindi  og  breyttist  þá  nafn  sveitarfélagsins  í 

Garðabær.

Mörg íbúðarhverfi hafa risið í Garðabæ á síðustu áratugum. Í Hofstaðamýri risu Móa- og 

Mýrahverfi,  sunnan  við  Arnarneshæð  reis  Hæðahverfi  og  í  Vetrarmýrarhæðinni  reis 

Hnoðraholtshverfið. Samkvæmt aðalskipulagi Garðabæjar 1995-2015 var reist byggð í Hraunsholti, 

vestan Hafnarfjarðarvegar, á Arnarneshæð og sunnan til í Vetrarmrarhlíðinni. Á síðustu árum hefur 

verið að byggjast upp bryggjuhverfi við Arnarnesvog sem nefnist Sjálandshverfi.

14Garðabær-bær í blóma. Reykjavík. 2001. bls. 13.
15Garðabær-bær í blóma. Reykjavík. 2001. bls. 13.
16Garðabær-bær í blóma. Reykjavík. 2001. bls. 14.
17Garðabær-bær í blóma. Reykjavík. 2001. bls. 13-14.
18Garðabær-bær í blóma. Reykjavík. 2001. bls. 14.

Samfélag myndast

Frá því að þéttbýlismyndun hófst í Garðabæ upp úr 1950 hefur gamalgróinn sveitahreppur breyst í 

nútímalegt bæjarsamfélag.

Fólk tók að flytja í bæinn utan af landi og úr Reykjavík, en vegna skorts á lóðum leitaði það út fyrir 

borgina. 

Pálmar Ólason arkitekt er búsettur í  Garðabæ og byrjaði  um árið  1970 að  vinna að  skipulagi í 

bænum. Hann vann að  fyrsta aðalskipulagi Garðabæjar sem var samþykkt fyrir  tímabilið  1985-

2005. Í skipulaginu var leitast við  að  taka tillit  til  staðarhátta, þannig að sérkenni bæjarlandsins 

héldist. Markmiðið var frá upphafi að byggja upp lágreista byggð í góðu samræmi við náttúruna. 

Lögð hefur verið áhersla á að í bænum væru nægileg og aðgengileg útivistasvæði og athafnasvæði.

Í viðtali höfundar við Pálmar Ólason, talar hann um að fólk hafi farið að flytja í Garðahrepp 

upphaflega vegna þess að lóðaskortur var í Reykjavík og það vildi byggja einbýlishús, hafa sitt 

svæði og vera í sambandi við náttúruna. Margir fluttu utan af landi og hann talar um að það sé 

svolítill bóndi í Íslendingum. Fólk sem kom utan af landi og vildi búa í þéttbýli fannst góður kostur 

að fara milliveginn og búa nálægt höfuðborginni, en hafa rúmt um sig og hafa góðan garð.

Arnarnesið var eitt af fyrstu hverfunum sem byggðust upp í Garðabæ og var það sett upp 

sem hverfi sem fólk þurfti að borga mikið fyrir. Göturnar voru breiðar og vel gerðar og svolítið af 

amerískri fyrirmynd. „Þetta var úthverfasjónarmið, þetta sjónarmið var komið til af því að fólkið 

vildi hafa það svoleiðis, “ segir Pálmar.19

Pálmar segir að sú skoðun hafi myndast fljótt meðal almennings að Garðabær væri algjör 

svefnbær og að ákveðinn áróður hafi snemma farið að myndast á móti þessari uppbyggingu, bæði af 

fagfólki og áhugafólki um borgarmenningu sem vildi troða henni upp á fólkið í bænum. Pálmar 

bendir á að forsjárhyggjan geti verið mikil hjá fagfólki sem hugsar skipulagið eins og það vildi hafa 

það, en ekki eins og fólkið sem bjó í bænum vildi hafa það. Þetta viðhorf um úthverfi almennt og 

um Garðabæ má heyra frá mörgum enn í dag. Pálmar bendir á að margt mjög gott hafi verið gert í 

bænum, að menn hafi viljað hlúa að hlutunum, en skipulaginu og staðsetningum bygginga hafi ekki 

verið sýndur nægur skilningur.20

Að  mörgu  leyti  tel  ég  að  gagnrýni  á  úthverfi  sé  réttmæt.  Með  dreifðri  byggð  verða 

vegalengdir  lengri  sem  kallar  á  aukna  bílanotkun.  Vegna  þess  hve  strjált  hefur  verið  byggt  á 

höfuðborgarsvæðinu keyrir nú fjöldinn allur af íbúum úthverfanna langar vegalengdir til að mæta í 

19Viðtal höfundar við Pálmar Ólason, 12. maí, 2011.
20Viðtal höfundar við Pálmar Ólason, 12. maí, 2011.

vinnu í Reykjavík. Á Íslandi og öðrum löndum þar sem úthverfi hafa breiðst út í miklum mæli og 

hraðbrautir eru orðnar stór hluti af borgarumhverfi er fólk nú að  takast á við vandamál eins og 

mengun, slysahættu og umferðarteppur sem myndast á hverjum degi vegna síaukinnar bílanotkunar.

Heimilið 

Í  úthverfum  verða  heimili  fólks  öðruvísi  en  í  lifandi   bæjarkjörnum  líkt  og  miðbæ 

Reykjavíkur. Á þeim tíma sem fyrstu hverfin í Garðabæ voru að myndast, hafði Reykjavík tekið þá 

stefnu að bjóða ekki lengur upp á stórar lóðir, en í Garðabæ voru stórar og eftirsóknarverðar lóðir, 

sérstaklega á Arnarnesinu, og þar settist yfirleitt að vel menntað og efnað fólk.21 Stórar lóðir og 

rúmgóð einbýlishús hafa síðan verið einkennandi fyrir Garðabæ. Mótuð var sú stefna hjá bænum 

þegar í upphafi að bjóða upp á meira svigrúm fyrir íbúana en tíðkaðist víðast annars staðar og að 

byggðin skyldi vera lágreist. Í dag móta einbýlishús og raðhús byggðina en einnig hafa lágreist 

fjölbýlishús verið byggð þannig að þau falli vel inn í heildarmyndina.22

Í slíkum einbýlishúsahverfum eru þröskuldarnir frá heimili að  almenningsrými fleiri en í 

miðbæjum þar sem gengið er beint út í bæjarlíf. Í úthverfum er fólk meira út af fyrir sig og verða 

skilin á milli einkarýmis og almenningsrýmis meiri. Í einbýlishúsum hafa fjölskyldumeðlimir oft 

meira rými út af fyrir sig og verða árekstrar inn á heimilum því minni en í íbúðum þar sem margir 

þurfa að láta sér nægja minna pláss, eins og var algengt hér áður fyrr. Með auknu rými í görðum í 

kringum húsin sækir fólk ef til ekki eins mikið í opin almenningsrými eins og í borgum og fyrir 

vikið myndast ekki mikið líf á torgum og görðum í úthverfum. 

Tæknibyltingar hafa stöðugt áhrif á byggð og byggðarþróun. Þar er hægt að tala um byltingu 

frá  rennusteinaöld  til  holræsisaldar,  frá  útikamraöld  til  salernisaldar,  frá  grútarlýingaröld  til 

rafmagnsaldar og þannig mætti lengi bera saman þátíð og nútíð. Bíllinn hefur haft gríðarleg áhrif á 

skipulag  og  lifnaðarhætti  fólks,  en  ein  áhrifamesta  tæknibyltingin  á  síðustu  árum  er 

internetbyltingin, en hún hefur haft afgerandi áhrif á öll samskipti fólks. Ekki er t.d. nauðsynlegt að 

fara í bankann til að borga reikninga, en menn gera að nú frekar til að taka þátt í mannlífi. Ungt fólk 

eyðir einnig æ meiri tíma  á internetinu hvert í sínu horni, frekar en að hittast í raunveruleikanum.

21Trausti Valsson: Skipulag byggðar á slandi. Frá landnámi til líðandi stundar, Reykjavík 2002, bls. 165.
22Garðabær. Garðabær. Bær í blóma. Fróði hf., Reykjavík, 2001, bls. 14.

Miðjan 

Þegar hverfum fór að fjölga og íbúar urðu fleiri í Garðabæ fór þörf fyrir miðbæjarkjarna og verslun 

að aukast. Árin sem fyrstu hverfin í Garðahreppi voru að byggjast upp var þar ekkert kaupfélag eða 

matvöruverslun. Til að byrja með komu tveir bílar með varning inn í bæinn og versluðu bæjarbúar 

það helsta til heimilisins í stórum bílum.23 Fyrsta verslun Garðabæjar tók til starfa árið 1958 og var 

til húsa í Lækjarfit. Á sjöunda áratugnum opnaði síðan Kaupfélag Hafnarfjarðar verslun á Flötunum 

og var hún rekin fram til ársins 1985. Þegar miðbæjarkjarni við  Garðatorg tók að  byggjast upp 

fluttist verslunin þangað og hefur miðbærinn frá þeim tíma mikið þróast.24

Þegar unnið var að aðalskipulaginu fyrir 1985-2005 var þegar komin margvísleg verslun og 

þjónusta  við  Garðatorg.  Í  skipulaginu  kemur  fram að  í  næsta  áfanga torgsins  sé  gert  ráð  fyrir 

stjórnsýsluhúsi  og  verslunar-  og  skrifstofuhúsum,  með  yfirbyggðum  göngugötum.25 Þau  áform 

gengu eftir og byggður var turn við  torgið  fyrir bæjarskrifstofur bæjarins og helsta þjónusta og 

verslun dafnaði ágætlega í yfirbyggðum verlsunarkjarna. Eiginlegt miðbæjarlíf hefur hinsvegar ekki 

verið áberandi í miðkjarnanum.

Eitt  helsta  áherslumál  hjá  Garðabæ,  eftir  að  fólki  fjölgaði  og  þéttbýli  myndaðist,  voru 

skólamál.  Árið  1958  var  barnaskólinn  Flataskóli  stofnaður,  en  í  dag  eru  í  bæjarfélaginu  auk 

Flataskóla,  barnaskólarnir  Hofstaðaskóli  og  Sjálandsskóli,  gagnfræðaskólinn  Garðaskóli  og 

Fjölbrautaskólinn í Garðabæ. Tónlistarskóli hefur einnig verið rekinn í Garðabæ frá árinu 1964 og 

myndlistarskóli  frá 1990. Áhersla  hefur  einnig verið  á íþrótta-  og æskulýðsmál í  bænum og er 

umfangsmikill  þáttur  í  bæjarlífinu.  Tvö  íþróttahús  eru  nú  í  bænum og  sundlaug.26 Áherslan  á 

skólamál hefur endurspeglast í skipulaginu. Aðgengi að skólum og íþróttastarfsemi er gott í bænum 

og eiga flest börn í bænum að komast leiðar sinnar í skólann gangandi. 

23 Viðtal höfundar við Pálmar Ólason, 12. maí, 2011.
24Garðabær. Garðabær. Bær í blóma. Fróði hf., Reykjavík, 2001, bls. 18.
25Garðabær. Aðalskipulag 1985-2005. Garðabær, 1989. 
26Garðabær. Garðabær. Bær í blóma. Fróði hf., Reykjavík, 2001, bls. 16.

Hugmyndir sem urðu ekki að veruleika

Aðalskipulag hvers bæjarfélags er sá grunnur sem allar ákvarðanir í skipulagsmálum byggast á. 

Þegar aðalskipulag Reykjavíkur 1984-2004 var staðfest kom þar fram að „Aðalskipulagið er ekki 

aðeins áferðafallegur uppdráttur. Hér er um mikilvægt stjórntæki að ræða, sem nýtist nefndum og 

ráðum borgarinnar við margvísleg störf. Uppbygging nútíma þéttbýlis getur vart átt sér stað, án þess 

að reynt sé að gera sér nokkra mynd af því, hvernig líklegt sé og skynsamlegt að byggðin þróist á 

næstu árum og jafnvel áratugum. Markmiðið getur aldrei verið það að finna hið endanlega skipulag, 

sem  njörva  skuli  þróunina  í,  heldur  miklu  fremur  hitt  að  láta  í  té  leiðbeiningu  um,  hvaða 

meginlögmálum byggð  verður  að  lúta,  svo  landkostir  fái  notið  sín,  svo  atvinnuuppbygging  sé 

eðlileg og íbúum tryggð viðunandi umhverfisskilyrði.”27

Árið 1973 var lagt fram mjög metnaðarfullt, framsýnt og áhugavert miðbæjarskipulag fyrir 

Garðabæ. Ungur og metnaðarfullur arkitekt með skipulagsmenntun, Pálmar Ólason, var ráðinn til 

að vinna að miðbæjarskipulaginu fyrir Garðabæ árið 1970. Þá voru Flatirnar komnar og verið var að 

klára  Lundina,  Arnarnes  og Silfurtún  var  komið,  en  önnur  hverfi  voru ekki  komin.  Þetta  voru 

svefnhverfi og Flataskóli var eini miðbæjarpunktur bæjarfélagsins. Pálmar rifjar svo upp viðbrögðin 

við  sínum skipulagstillögum um nýjan miðbæ:  „Það  var  ekki  stemmning fyrir  því  að  taka við 

svoleiðis hugmyndum, bæði af ráðamönnum og fólkinu sjálfu í bænum. Bæjarfélagið var það lítið á 

þeim tíma.  Það  voru tilkallaðir  sérfræðingar  frá  Kanada um hvernig ætti  að  byggja  upp svona 

miðbæi. Áhrif þeirra sem vilja leggja peninga í svona uppbyggingu eru svo sterk og þeir hafa oft 

skammsýnni tillögur og skammsýnni sjónarmið.  Við  reyndum að  beina þeim inn á að  fara eftir 

okkar tillögum um miðbæinn sem búið var að samþykkja. En það er nú svo að þeir sem eru með 

peningana ná að snúa stjórnmálamönnunum, þannig bara virkar skipulag.“28

Í skipulagshugmyndum Pálmars fyrir miðbæ Garðabæjar frá 1973 var gert ráð fyrir að einn 

hluti þess væri verslunarkjarni, fyrsta „Kringlan“ á landinu. Verlsunarkjarninn átti að vera á tveimur 

hæðum með stórverslanir á sitthvorum endanum. Fyrir aftan torgið átti að rísa tólf hæða bygging 

sem  myndi  skaga  upp  úr  annars  lágreistri  byggð  og  með  því  beina  fólki  að  miðbænum.  Í 

byggingunni átti að vera hótel. Hótelið myndi svo tengjast verslunarkjarnanum. Fjölbrautaskóla var 

ætluð  lóð  nálægt  kjarnanum  þar  sem  síðar  var  reist  lyfjafyrirtæki  og  fleiri  verslunar-  og 

þjónustufyrirtækjum var ætlað  þar rými til  að  auka mannlíf í  nýjum miðbæ Garðabæjar. Þessar 

hugmyndir þurftu að víkja fyrir hugmyndum fjárfesta og ráðamanna. Fólk hafði ekki trú á því að í 

bænum myndi einhvern tímann rísa Fjölbrautarskóli. Þeir aðilar sem byggðu síðar upp kjarnann við 

27Aðalskipulag Reykjavíkur 1984-2004. Reykjavík, 1988. 

28Viðtal höfundar við Pálmar Ólason, 12. maí, 2011.

Garðatorg létu byggja tólf hæða byggingu fyrir aftan torgið, en ekki sem hótel, heldur íbúðahús sem 

fjármagna átti byggingu verlsunarkjarnans.29

Íbúar og framtíðarsýn

Eðlilegt þykir að endurskoða aðalskipulag sveitafélags á um tíu ára fresti. Aðalskipulag Garðabæjar 

1995-2015 tók gildi árið 1997 og hófst vinna við endurskoðun á því skipulagi árið 2006. 

Í aðdraganda skipulagsvinnu Aðalskipulags Garðabæjar fyrir 2004-2016 var haldið íbúaþing 

þar sem íbúum Garðabæjar var boðið að taka þátt í hugmyndavinnu um skipulag bæjarins.30 Það var 

í fyrsta sinn sem íbúaþing var haldið í þeim tilgangi að fá álit bæjarbúa á aðalskipulagi og framtíð 

bæjarfélagsins.  Á  íbúaþinginu  komu  fram  skýr  skilaboð  frá  íbúum  um  þörf  á  mannlífi  í 

miðbæjarkjarna í stað þess svefnbæjarskipulags sem verið hefur viðloðandi Garðabæ. Íbúar vilja 

miðbæ þar sem þeir eiga erindi, geta sýnt sig og séð aðra.31

Greinilegt er að íbúar bæjarins eru farnir að sækjast eftir meiri samfélagskennd  í bænum. 

Svæðaskipting er skýr og lítil samskipti eru á milli hverfa. Framboð á almenningssamgöngum er 

takmarkað vegna dreifðrar byggðar og einkabíllinn er helsta samgöngutæki bæjarbúa. 

Vegna þess hversu lítill þéttleiki byggðar er í bænum telja þeir íbúar sem sóttu þingið að samfélagið 

einkennist af: 

Húsum þar sem bakgarðurinn snýr að aðalgötunni. 

Runnum meðfram húsum við aðalgötur til skjóls frá umferð gangandi og akandi. 

Slæmri nýtingu á landi.

Litlum samskiptum á milli íbúa. 

Eftir  að  úthverfi  hafa  verið  að  byggjast  upp  í  nokkra  áratugi  og  úthverfalífið  er  orðið 

algengur lifnaðarháttur, hafa hugmyndir um svokallaða endurreisn miðbæja verið nokkuð áberandi. 

New urbanism, eða Nýr borgarbragur, er stefna sem spratt upp frá því að ókostir dreifðrar byggðar 

og úthverfa fóru að segja til sín. Stefnan vinnur að því að bæta miðbæi borga jafnt sem úthverfa og 

skapa í þeim samfélagslega miðju og stuðla að sjálfbærni. Lögð er áhersla á að skipulagið þjóni 

þeim markmiðum að skapa samfélag og ríkulegt mannlíf í samheldnu og samvirku umhverfi.32

29Viðtal höfundar við Pálmar Ólason, 12. maí, 2011.
30Aðalskipulag Garðabæjar 2004-2016. Garðabær. Mars 2007, bls 7 
31alta.is. Alta. Sótt 18. maí 2011. http://www.alta.is/ibuathing/gb/gb_ns6.htm
32Hildur Kristjánsdóttir. Nýr borgarbragur. Kynning á skipulagshugmyndum “New urbanism” stefnunnar.  
Borgarfræðasetur. Reykjavík, 2004, bls. 

Af  niðurstöðum  íbúaþingsins  að  dæma,  má  tengja  væntingar  íbúanna  um  framtíð  Garðabæjar 

áherslum Nýs borgarbrags. 

Íbúar töluðu um „bæ með iðandi mannlífi“ byggðum á evrópsku byggðamynstri.

Þannig er hægt að skapa bæ:

Þar sem hús tengjast mannlífinu.

Með skÝrt afmörkuð svæði fyrir almenning og húsalóðir.

Þar sem ýtt er undir stuðning og samskipti við íbúa.

Með markvissri notkun á landi.33

Íbúar sjá fyrir sér blandaða byggð sem látin er þróast í kringum svæði sem eru skipulögð 

með áherslu á mannlíf, en bíllinn er í aukahlutverki. Til að hægt sé að byggja upp sterkan miðkjarna 

með þjónustu sem bæjarbúar þarfnast, þarf byggðin að vera þéttari en nú er. Þétting byggðar eykur 

möguleika á betri almenningssamgöngum og möguleika á að auka gæði opinna svæða.

Bæjarbúar sem sátu íbúaþingið settu fram sína framtíðarsýn um Garðabæ árið 2030. 

Þeir sjá fyrir sér að miðbærinn teygi sig alveg frá VífilSstöðum í austri til vesturs að Strandhverfinu 

við  Arnarnesvog  og  verði  einskonar  „hryggsúla“  Garðabæjar.  Tengingin  yrði  styrkt  með 

götulýsingu,  gróðursetningu,  breiðum  og  vönduðum  göngustígum  og  góðum  tengingum  yfir 

Reykjanesbraut  að  Vífilsstaðasvæðinu.  Þeir  vilja  að  áhersla  verði  lögð  á  fjölbreytni  í  verslun, 

þjónustu og menningu í von um að skapa lifandi mannlíf  á miðbæjarsvæðinu.34

Í aðalskipulagi Garðabæjar 2004-2016 kemur skýrt fram í kafla um framtíðarsýn bæjarins að 

styrkja þurfi miðkjarnann og þar sem bæjarbragur og fjölbreytt mannlíf muni einkenna bæinn, sem 

og sterk sérkenni og staðarandi og metnaður í hönnun og útliti. 

Fram  kemur  að  í  miðbænum  eigi  íbúðir  að  byggjast  í  blandaðri  byggð,  að  þar  eigi  að  rísa 

veitingastaðir og kaffihús, verslanir og að þar muni mætast mannlíf og menning. 

Í  desember  2006  var  undirritaður  samningur  á  milli  Garðabæjar  og 

fasteignaþróunarfélagsins  Klasa  hf.  um  uppbyggingu  nýs  miðbæjar  í  Garðabæ.  Samkvæmt 

samningnum átti nýr miðbæjarkjarni að rísa á næstu þremur til fjórum árum eftir undirskrift eftir 

hugmyndum Klasa hf., Garðabæjar og hagsmunaaðila á Garðatorgi. Samkvæmt tillögunni á að rífa 

bygginguna þar sem Hagkaup, banki og líkamsræktarstöð við Garðatorg voru til húsa. Í staðinn 

yrðu byggð þriggja hæða hús með risi sem myndu mynda hring umhverfis torgið með verslunum, 

þjónustu og íbúðum auk bílastæða. Í tillögunni er gert ráð fyrir að byggðar verði 200 íbúðir á nýju 

33alta.is. Alta. Sótt 18. maí 2011. http://www.alta.is/ibuathing/gb/gb_ns5.htm
34alta.is. Alta. Sótt 18. maí 2011. http://www.alta.is/ibuathing/gb/gb_ns7.htm

Garðatorgi með bílastæðakjallara undir torginu. Vegna efnahagshrunsins 2008 var ákveðið að fresta 

þessari uppbyggingu við Garðatorgið um sinn.35

Annar  hluti  af  miðbæjartillögunni  var  verslunarkjarni  við  Hafnarfjarðarveg á  svæði  sem 

áður nefndist Sveinatunga. Verslunarkjarninn var tekinn í notkun í júní 2008 og fékk hann heitið 

Litlatún.  Kjarninn  er  ein  stór  bygging  og  samanstendur  af  verslun  Hagkaupa  sem  fluttist  frá 

Garðatorgi, banka, pósthúsi, bakaríi og ísbúð.36 Kjarninn er umkringdur bílastæðum og ekki er hægt 

að segja að hönnunin bjóði upp á iðandi bæjarlíf eins og væntingar höfðu verið um. Með því að 

flytja  eina  lykilstarfsemi Garðatorgs,  verslun Hagkaupa,  niður  í  Litlatún minnkaði  starfsemin á 

Garðatorgi til muna. Eftir stendur líflaust torg, með auðum bílastæðum. 

Ef tillagan um nýjan miðbæjarkjarna á Garðatorgi lítur einhvern tímann dagsins ljós, er það 

trú höfundar að við torgið náist ekki eins mikill bæjarandi og mannlíf eins og hefði ef til vill gerst ef 

helsta  starfsemi  torgsins  hefði  ekki  farið  frá  torginu.  Ýmsar  bráðabirgðalausnir  hafa  verið 

framkvæmdar við torgið í von um að skapa þar líf. Undirbúningur að uppbyggingu tillögunnar um 

nýtt Garðatorg var hafinn fyrir efnahagshrunið og bensínstöð sem var á torginu var rifin og skildi 

eftir  sig stóra holu í  torginu.  Eftir  að  ljóst  var að  uppbyggingu yrði  frestað  voru framkvæmdir 

stöðvaðar og eftir stóð holan í nokkurn tíma. Tekið var loks upp á því að fylla upp í holuna og tyrfa 

svæðið og planta þar trjám og koma fyrir  bekkjum.37  Svæðið varð vissulega mun huggulegra, en 

lífið þar hefur ekki aukist til muna. 

Hönnunarsafn Íslands átti að fá nýtt húsnæði í tillögunni að nýju Garðatorgi. Efnt var til 

samkeppni um hönnun nýrrar byggingar fyrir safnið og voru það PK-arkitektar sem hlutu fyrstu 

verðlaun.38 Þegar  ljóst  varð  að  fresta  þurfti  uppbyggingu  við  Garðatorg,  var  ákveðið  að 

Hönnunarsafnið myndi til bráðabirgða halda úti starfssemi við Garðatorg, í húsinu þar sem Hagkaup 

var áður. Safnið lífgar vissulega upp á torgið, en vegna þess hve starfsemi og þjónusta er orðin 

dreifð um bæinn myndast ekki verulegt bæjarlíf við torgið.

35gardabaer.is. Garðabær. Sótt 18.maí 2011. http://www.gardabaer.is/Umhverfi-og-skipulag/skipulagsmal/midbaer-
gardabaejar
36klasi.is. Klasi. Sótt 20. maí 2011. http://www.klasihf.is/?pageid=88
37garðabaer.is. Garðabær. Sótt 20. maí 2011. http://www.gardabaer.is/Umhverfi-og-skipulag/skipulagsmal
38gardabaer.is. Garðabær. Sótt 18.maí 2011. http://www.gardabaer.is/Umhverfi-og-skipulag/skipulagsmal/midbaer-
gardabaejar

Lokaorð

Í ritgerð þessari hefur verið farið yfir ýmsa þætti sem hafa haft áhrif á hvernig skipulag hefur þróast 

í Reykjavík og hvernig úthverfi tóku að  myndast utan borgarmarkanna, með  sérstakri  áherslu á 

Garðabæ.

Upphaflega  fluttist  fólk  aðallega  í  úthverfin  vegna lóðaskorts  í  Reykjavík,  en  einnig  réðu  þau 

sjónarmið að fólk vildi hafa rúmt um sig og vera í nánari tengslum við náttúruna. Þegar þéttbýli fór 

að  myndast í  Garðahreppi varð  hann fljótt  staður þar sem efnameira fólk fór að  byggja vegleg 

einbýlishús á rúmgóðum lóðum og bærinn varð svefnbær með lítilli annarri þjónustu en skóla.

Erlendar hugmyndir um borgarskipulag hafa haft einhver áhrif á skipulag í Reykjavík og hvernig 

úthverfi fóru að rísa á höfuðborgarsvæðinu. Einnig hefur tæknin og þá sérstaklega einkabíllinn haft 

áhrif á að ekki þóttu miklar vegalengdir á milli hverfa vera neitt vandamál. 

Frank Lloyd Wright kom með hugmyndir að fyrirmyndarborginni Breiðvangi þar sem fólk hafði 

kost á rúmgóðum húsum og stórum görðum og var í friði frá ysi og þysi borgarlífsins. Líkja má 

úthverfinu Garðabæ að einhverju leyti við Breiðvang Wrights þar sem fólk hefur rúmt um sig, í 

góðu sambandi við náttúruna í kring og í hæfilegri fjarlægð frá borginni. 

Skipulag hefur mikil áhrif á mannlíf hvers bæjarfélags. Í ritgerðinni er sagt frá því hvernig 

skipulag Garðabæjar hefur þróast og sagt frá hugmyndum sem aldrei komust í framkvæmd. Þegar 

litið  er  í  baksýnisspegilinn  er  ljóst  að  ef  ýmsar  þær  skipulagshugmyndir  fyrir  Garðabæ  sem 

samþykktar voru á sinni tíð hefðu náð fram að ganga væri miðbæjarlíf þar með meiri blóma en nú 

er.  Ýmsir  þættir  hafa  þar  haft  áhrif,  en  vilji  fjárfesta  virðist  þar  ráða  miklu.  Framtíðarsýn  í 

skipulagsmálum þarf að  byggjast á þeim innviðum sem eru til staðar eða geta orðið  til  staðar í 

bæjarfélaginu. Það er jafnt erfitt í dag að sjá fyrir þróun byggðar og það var fyrir Knud Zimsen á 

sínum tíma þegar hann lokaði umgjörð Reykjavíkur með Hringbraut. 

Kannanir hafa sýnt að mikill meirihluti íbúa bæjarfélagsins er ánægður að búa í Garðabæ, en 

það sem hefur þó verið áberandi að undanförnu er að íbúum finnst vanta samfélagslega miðju og 

aukið  bæjarlíf.  Ef  hugmyndir  Pálmars  Ólasonar  arkitekts  um  miðbæjarkjarna,  með  verslun, 

stjórnsýslu,  hóteli  og  fjölbrautarskóla,  hefðu  orðið  að  veruleika,  væri  bæjarbragurinn  að  öllum 

líkindum ólíkur því sem hann er í dag. 

Mikill munur er á borg sem byggist upp í tengslum við ákveðinn athafnakjarna eins og Reykjavík 

gerði út frá Kvosinni, og svo úthverfi þar sem þarf að búa til miðkjarna eftir á. Sú skipulagshugsun 

að byggja upp miðbæjarkjarna í Garðabæ þar sem mannlíf getur blómstrað hefur verið stór þáttur í 

aðalskipulagi bæjarins, en ytri aðstæður hafa haft mikil áhrif á að sú þróun hefur ekki gengið eftir.

Þegar bæjarfélag eins og Garðabær hefur þróast úr litlum svefnbæ í stórt samfélag verða til aðrar 

kröfur um aðalskipulag en fyrr. Skipulagsyfirvöld þurfa að hafa skýra framtíðarsýn um bæjarfélagið 

og þá innviði  sem gera gott  samfélag betra,  en til  þess þarf  að  skilgreina hvaða þættir  eru þar 

nauðsynlegir. Þarfir og væntingar bæjarbúa hafa breyst frá því að byggð tók fyrst að rísa í Garðabæ 

og nú þarf að huga betur að þeim þáttum sem gera mannlíf betra í bænum með þjónustu við íbúana, 

þannig að þeir þurfi ekki að leita eins mikið út fyrir bæjarmörkin. Mikilvægur áttur í því er að 

skipuleggja miðbæinn með réttum innviðum þannig að mannlíf verði meira og fjölbreyttara í miðbæ 

Garðabæjar.

